
PROPOSICIÓN DE REFORMA PUNTUAL DO REGULAMENTO DO PARLAMENTO DE GALICIA, PROMOVIDA POLA PRESIDENCIA DA CÁMARA: 
A consagración do carácter persoal e indelegable do voto derivaba dunha concepción do principio representativo e a súa plasmación no mandato parlamentario que pretendía atallar a posible fraude ou perversión da expresión da vontade do deputado derivada dunha inaxeitada utilización da intermediación. O voto non é certamente un mero mecanismo fáctico senón un dereito que se expresa na participación presencial e activa do parlamentario nun foro de debate democrático, en canto representante do pobo que o elixe. A elevación á categoría de dogma do devandito carácter respondía a condicións sociais, comunicativas e de mobilidade que hoxendía están parcialmente superadas. Aínda que como principio xeral debe seguir tendo unha forza traducible e informadora na regulamentación dos procesos de decisión, non se pode descoñecer que os valores constitucionais e estatutarios poden chegar a modular os criterios fixados ata o presente, de xeito que con carácter restrictivo se estableza algunha ou algunhas excepcións xustificadas sobre a base dos valores superiores do ordenamento xurídico galego. Entre eles salienta o principio de igualdade recollido no artigo 4 do noso Estatuto de Autonomía como mandato que vincula a tódolos poderes públicos dun xeito positivo e non meramente formal.

Da propia cámara galega teñen emanado disposicións legais que consagran non meramente uns dereitos teóricos senón imperativos concretos que afectan directamente a actuación administrativa da Comunidade autónoma, aos axentes sociais, aos operadores económicos, culturais, asociativos etc. Fito importante na liña de dar articulación legal concreta ao principio de igualdade foi a Lei 7/2004, do 16 de xullo para a igualdade de mulleres e homes onde se descende a deseñar diversas medidas en defensa dun estatus xurídico, económico, social e cultural xusto para a muller na busca de eliminar todas as discriminacións directas ou indirectas con criterios de transversalidade. A Lei 2/2007, do 28 de marzo continuou por ese vieiro centrando especialmente os esforzos no eido laboral mediante a ruptura coa segregación horizontal derivada dunha condición biolóxica e cultural feminina impropia dunha sociedade democrática avanzada e a súas indesexables consecuencias discriminatorias no mercado laboral.

O Parlamento de Galicia, como elemento central do noso sistema xurídico-político, pretende colocarase en primeira liña na loita contra a discriminación. Para isto trátase de remover os obstáculos que determinan a dificultade práctica de compatibilizar a maternidade co dereito a participar nos asuntos públicos consagrado no artigo 23 da Constitución. Non existe igual dereito se a muller deputada ha de optar, na súa realidade cotiá, entre o exercicio da maternidade e o cumprimento das súas obrigas públicas, como se isto último a forzase a renunciar a un aspecto fundamental do libre desenvolvemento da súa personalidade que, como é sabido, ha de estar na base da orde política (artigo 10 da Constitución).

Desta maneira, procede reformar o artigo 84 do Regulamento co fin de  recoller a figura da delegación de voto para os casos en que, por razón do embarazo ou a maternidade, as deputadas non poidan exercer o seu dereito de xeito presencial e directo. Regulación que, para unha nidia defensa da igualdade real e efectiva, pretende recoller certos requirimentos que neutralicen calquera posibilidade de desviación que puidera poñer en cuestión os principios nucleares do mandato representativo que caracteriza o noso sistema. Unha regulación precisa e ben ponderada é o mellor servizo a unha medida imprescindible para a facer valer, na realidade práctica, as facultades da muller deputada e, por extensión, os dereitos dos seus representados.

Artigo Unico:

 Modifícase o artigo 84 que queda redactado como segue: 

    1. Os acordos serán válidos unha vez aprobados pola maioría simple dos membros presentes do órgano correspondente, con inclusión dos supostos de delegación co alcance e condicións regulamentariamente establecidos, así como das maiorías especiais que establecen o Estatuto de Autonomía de Galicia, as demais leis de Galicia e mais este regulamento.

 

    2. O voto das deputadas e deputados é persoal e indelegable agás no suposto de que, por motivo dunha baixa por maternidade,  as deputadas non poidan cumprir o seu deber de asistir aos debates e votacións do Pleno, para cuxo caso poderán delegar o seu voto noutro deputado  ou  deputada do seu mesmo grupo parlamentario. As deputadas poderán exercer esta facultade tamén durante o período de xestación.

 

    3 .  A delegación esixirá a presentación dun escrito por parte da delegante dirixido á Mesa do Parlamento, no que se farán constar os nomes da deputada que delega o seu voto e o do  deputado ou deputada que recibe a delegación. Deberá constar, así mesmo, mediante sinatura, o coñecemento da ou do portavoz do grupo parlamentario correspondente. 

 

    4.   No mesmo escrito determinarase o período de duración da delegación ou os debates e votacións nas que debe exercerse. A delegación non se entenderá prorrogada tacitamente.

 

    5.   Comprobados os requirimentos regulamentarios da delegación, a Mesa do Parlamento, se é o caso, establecerá o procedemento para exercer o voto delegado en coherencia co tipo de votación que corresponda. De entender a Mesa que non se cumpren os devanditos requirimentos, comunicarallo aos interesados con apercibimento de que a delegación non ten efecto ata que non se proceda á subsanación por aqueles no prazo de 15 días.

 

     6 . Ningún deputado poderá tomar parte, directamente ou mediante delegación, nas votacións  sobre resolucións que afecten ao seu estatuto de deputados.

 

    

Disposición final

A presente reforma regulamentaria entrará en vigor ao día seguinte da súa publicación no Diario Oficial de Galicia.

